
ТАҚРИЗИ 
муассисаи пешбар - Муассисаи давлатии таълимии «Донишкадаи 
давлатии фарҳанг ва санъати Тоҷикистон ба номи Мирзо Турсунзода», ба 
диссертатсияи номзадии Носиров Осимбой Орифович «Вижагиҳои 
мавзуиву жанрии публитсистикаи Баҳриддин Азизӣ» барои дарёфти 
дараҷаи илмии номзади илми филология аз рӯйи ихтисоси 10.01.10 - 
Рӯзноманигорӣ

Солҳои бистум ва сиюми асри XX дар таърихи публитсистикаи 

тоҷик мавқеи хосса дорад, ки онро аз чанд ҷиҳат метавон асоснок кард. 
Якум, равияи маорифпарварӣ, ки дар охири садаи XIX дар Осиёи Миёна 

авҷ гирифт, руҳияи озодихоҳиву бедории фикриро ба вуҷуд овард. Дуюм, 

табаддулот ва таҳаввулоти ибтидои садаи XX сохтори иҷтимоиро 

дигаргун кард ва масъалаи далатсозиву мушахассоти марзӣ дар ҷойи 
аввал баромад. Сеюм, дар раванди давлатсозиву бунёди сохти нави 

иҷтимоӣ матбуоти даврӣ зарурати бештар пайдо кард ва таваҷҷуҳ ба ин 
соҳа зиёдтар шуд. Чаҳорум, фазои ҷомеаи нисбатан озоду адолатпарвар 

аҳли қалам, хосса рӯзноманигорону публитсистонро руҳбаланд сохт.
Дар даҳсолаи 1930-юм аҳли қалам - журналистон, публитсистон ва 

адибони зиёде бо вуҷуди дар ташаккули илму адаби тоҷик саҳми арзанда 

гузоштан мавриди таъқиби сиёсӣ қарор гирифтанд. Яке аз чунин 

шахсиятҳои эҷодӣ Баҳриддин Азизӣ аст. Ӯ аз саромадони матбуоти даврӣ 

ва публитсистикаи тоҷик маҳсуб меёбад, ки дар ташкили кори матбуот, 

инкишофи адабиёт ва публитсистикаи тоҷик саҳми арзанда гузоштааст. 

Бо вуҷуди хизматҳои арзанда Баҳриддин Азизӣ дар қатори ҳаммаслакони 

худ, бар асари ноадолатиҳои иҷтимоиву сиёсии замон ҳамчун адиби кулак 

саркӯб гардид ва аз арсаи журналистика ва адабиёт дур шуд. Ин муносибати 

сиёсӣ боис гардид, ки дар муҳити илмиву эҷодӣ ба фаъолияти ӯ камтар 

таваҷҷуҳ шуд ва агар таваҷҷуҳ шуда бошад ҳам, дар сояи сиёсати замон сурат 

гирифтааст.

Ба ин мазмун, гуфтан мумкин аст, ки интихоби мавзуи таҳқиқи 

диссертатсияи Носиров Осимбой Орифович таҳти унвони «Вижагиҳои 
мавзуиву жанрии публитсистикаи Баҳриддин Азизӣ» барои таҳқиқоти 

илмии диссертатсионӣ муҳиму мубрам буда, натиҷаҳои он барои илму 

амали рӯзноманигорӣ аз аҳамият холӣ нахоҳад буд.

Мутобиқати муҳтавои диссертатсия ба ихтисос ё соҳаи илм. 
Диссертатсияи Носиров Осимбой Орфифович дар мавзуи «Вижагиҳои 

мавзуиву жанрии публитсистикаи Баҳриддин Азизӣ» ба банди 5-уми бахши 

«Соҳаҳои таҳқиқот»-и шиносномаи ихтисоси илмии 10.01.10 - Рӯзноманигорӣ 

мувофиқат мекунад.

Саҳми шахсии довталаб дар ҳалли масъалаҳои илмӣ ё коркарди 

проблемаи илмӣ бо арзёбии аҳаммияти он. Масъалагузориҳои мушаххаси 

илмӣ, таъйиди мубрамияти мавзуъ, масоили мавриди таҳқиқ, навгониҳо ва 

сарчашмаҳои пажӯҳиш, аҳаммияти назарию амалии он, инчунин, нуктаҳои 

асосии ба ҳимоя пешниҳодшаванда, хулосаю натиҷагириҳои муҳаққиқ, дар 

маҷмуъ, саҳми шахсии довталабро нишон медиҳанд. Инчунин, омӯзиши диду 

назарҳои муҳаққиқони ватанию хориҷӣ дар робита ба мавзуи мавриди таҳқиқ, 

таҳлилу таҷзия, баҳсҳо ва пешниҳоди дидгоҳҳои дигар, нашри мақолаю 

гузоришҳои илмӣ, монография дар робита ба мавзуи диссертатсияро ҳам 

метавон саҳми шахсии диссертант маҳсуб донист. Муносибати инфиродии 

назарй ва методологии муаллиф дар ҳалли як қатор масъалаҳои марбут ба 

публитсистика дар таърихи журналистикаи тоҷик мусоидат менамояд. 

Диссертант дар танзими равишҳои илмии ҳалли масъалаҳои дар диссертатсия 

ба миён гузошташуда аз усулҳои муқоисавӣ-таърихӣ, тавсифӣ-таҳлилӣ, 

таҳқиқӣ-қиёсӣ, таҳлилӣ-оморӣ ва шеваҳои таҳқиқи сохторӣ босамар истифода 

2



намудааст. Тибқи андешаи диссертант Баҳриддин Азизӣ аз зумраи 

суханваронест, ки дар ташаккул ва таҳаввули журналистика ва 

публитсистикаи ҳаҷвии тоҷик саҳми арзада дорад.

Натиҷаҳои мушаххаси илмй (бо нишон додани навгонӣ, аҳаммияти 

илмй ва амалии онҳо), ки барои он ба довталаб додани дараҷаи илмии 

дархостшаванда мумкин аст. Навгонии диссертатсия, пеш аз ҳама, дар он 

зоҳир мешавад, бори аввал зиндагинома, фаъолияти эҷодии гуногунпаҳлуи 

Баҳриддин Азизӣ ба таври мукаммал мавриди таҳқиқ қарор гирифтааст. Осори 

дар матбуоти даврии солҳои 20-30-юми асри XX интишоргардида ва парешони 

публитсист ҷамъоварӣ карда шуда, сабабҳои бадарға шудани ӯ муайян 

гардидаанд. Инчунин, аҳвол ва зиндагиномаи публитсист, таносуби асарҳои 

публитсистӣ ва адабӣ, оҳангҳои иҷтимоӣ ва ҷанбаҳои публитсистии осори 

адабӣ, хусусиятҳои мундариҷавию жанрии публитсистикаи адиб мавриди 

омӯзиши гуногунҷабҳа қарор дода шуда, мушаххасан нишон дода шуданд.

Аҳаммияти назарии кори таҳқиқии Носиров Осимбой Орифович бо он 

асоснок мегардад, ки ба хулосаҳои муаллифи диссертатсия зимни таҳқиқи 

масъалаҳои ҳамгун дар илмҳои адабиётшиносӣ, публитсистикашиносӣ, 

журналистика ва ғайра метавон такя кард.

Аҳаммияти амалии диссертатсияи мавриди назар дар он зоҳир меёбад, 

ки маводи фароҳамомада, хулоса ва натиҷагириҳои илмии муаллиф дар 

ҷараёни таълифи китобҳои дарсӣ, васоити таълимӣ, коркарди машғулиятҳои 

амалии соҳаи публитсистика ва журналистикаи тоҷик метавон истифода кард.

Сохтори диссертатсия низоми муайяни илмиро касб намудааст. Ҳар боб 

шомили ду фасл аст. Бобу фаслҳои кор паҳлуҳои гуногуни мавзуъро фаро 

гирифта, ба ҳам алоқамандии мантиқӣ ва шаклӣ доранд.

Дар боби аввали дисертатсия - «Рӯзгор ва мероси публитсистиву адабии 

Баҳриддин Азизӣ» ба ду масъала - «Замони зиндагӣ ва ташаккули шахсияти 

эҷодии публитсист» ва «Таснифи осори публитсистӣ ва адабии Баҳриддин 

Азизӣ» таваҷҷуҳ шудааст.

Диссертант дар заминаи маводи нисбатан фаровони сарчашмавию илмӣ 

ва баррасиҳои мубоҳисавӣ муайян намудааст, ки замони зиндагй ва эҷоди 

Баҳриддин Азизӣ барои аҳли адаб ва публитсистикаи тоҷик ниҳоят мураккаб 

ва пурпечутоб будааст. Ӯ дар чунин замони пурошӯб дар маҷаллаҳои «Бигиз», 

«Раҳбари дониш» ва рӯзномаи «Овози тоҷик» ба ҳайси муҳаррир кору 

фаъолият намуда, дар қатори ҳаммаслакони худ масъалаҳои мубрами замонро 

мавриди инъикос қарор додааст, ки то имрӯз арзиши худро гум накардаанд. Аз 

ҷумла, силсиламақолаҳо доир ба масъалаи забони адабӣ то ҳол барои 

омӯхтани ҳаводиси таърихӣ аҳамиятноканд.

Баҳриддин Азизӣ дар самтҳои гуногун публитсистика, адабиёт, нақд, 

рӯзноманигорӣ ва тарҷума кору фаъолият намуда бошад ҳам, фаъолияти 

публитсистии ӯ сермаҳсултар аст. Ин аз он маншаъ мегирад, ки дар матбуоти 

солҳои бистуму сиюми садаи XX адабиёт ва публитсистика дар синтези 

ҳамдигар қарор доштанд ва адабиёт руҳи қавии публитсистӣ дошт.

Публитсистикаи Б. Азизӣ бахусус фелетон ва ҳикояҳои ӯ муҳимтарин 

масъалаҳои иҷтимоӣ, фарҳангӣ, сиёсӣ ва маърифатии замонро фаро гирифта, 

руҳияи баланди интиқодӣ дорад.

Мавзуи баҳси боби дуюми диссертатсия чигунагии вижагиҳои мавзуӣ, 

мундариҷавӣ ва жанрии осори Баҳриддин Азизиро ташкил медиҳад. Ин боб 

низ аз ду фасл таркиб ёфтааст.

Дар фасли аввал доираи мавзуъҳо, сатҳи маърифат ва хусусияти баррасии 

онҳо дар публитсистикаи Б. Азизӣ таҳлилу таҳқиқ шудааст. Доираи мавзуоти 

публитсистикаи ӯро масъалаҳои муҳими адабиёту забон, хатту алифбо, 

мактабу маориф, шинохти минтақаҳои таърихии кишвар, чеҳраҳои сиёсиву 

адабӣ, тақсимоти миллию марзӣ ва амсоли ин ташкил медиҳад. Б. Азизӣ ба 

масъалаҳои муҳими замони худ муносибати ҷиддӣ намуда, дар баёни матлаб 

ва асоснок кардани он ба далелҳои таърихӣ рӯ меорад, ҳувияти миллиро ба 

инобат мегирад, мавқеи худро дифоъ менамояд.

Дар фасли дуюми ин боб маҳорати нигорандагии Баҳриддин Азизӣ дар 

самти кобурди аносири жанрӣ таҳқиқ шудааст. Аз баррасиҳои муаллиф 

бармеояд, ки публитсистикаи ӯ бештар дар қолаби жанрҳои тақриз, мақола, 

лавҳа, очерк, фелетон ва памфлет шакл гирифтааст.

Дар боби сеюм - «Мавқеи ҳаҷв дар публитсистикаи Баҳриддин Азизӣ» 

диссертант ба масъалаи чигунагии ҳаҷви публитсистӣ ва ҳаҷвиёти Б. Азизӣ 

таваҷҷуҳ намуда, хусусиятҳои умумӣ, хоса ва таносуби воқеият ва бадеиятро 

дар асарҳои ҳаҷвии ин адиби публитсист ба таҳқиқ кашидааст.

Ҳаҷвиёти Баҳриддин Азизӣ, мавзуъҳои мубрами ҳалталаби замони 

муаллифро фаро гирифта, як василаи танқид ва хандидан ба амалу рафтори 

номатлуби амалдорону роҳбарон маҳсуб мешавад. Баҳриддин Азизӣ, бо эҷоди 

ҳикояҳои реалистии ҳаҷвӣ, фелетону памфлетҳо қаҳрамонҳои манфӣ ва 

мусбат офарида, ба ин васила ба зиндагии шоиста расидани мардумро талқин 

намудааст.

Осори ҳаҷвии Б. Азизӣ байни публитсистика ва адабиёти бадеӣ қарор 

дошта, аз санъатҳои бадеӣ, зарбулмасалу мақол, таъбиру ибораҳои 

фразеологӣ, абёту мисраҳои манзум, гӯишҳои зебои халқӣ хуб бархурдоранд. 

Истифодаи бомақсад ва бамавриди ин воситаҳои ороиши сухан ҷанбаи воқеии 

асарҳоро накоста, бакли забони онҳоро дилчасп ва маъниашонро қувват 

бахшидааст.

Дар диссертатсия баробари комёбиҳои илмию таҳқиқотӣ баъзе норасоиҳо ба 

мушоҳида мерасанд, ки бартараф кардани онҳо ба манфиати кор хоҳад шуд:

1. Дар фасли аввали боби якум муҳити адабии ибтидои садаи XX хуб 

баррасӣ гардида бошад ҳам, ба назар чунин мерасад, ки Баҳриддин Азизӣ дар 

пасманзари он мондааст. Гумон мекунем, ки бояд баръакс мешуд, зеро мақсад 

Баҳриддин Азизӣ аст;

2. Дар фасли дуюми боби якум агар дар баробари фаъолияти адабиву 

публитсистӣ, ки муфассалтар таҳлил шудааст, фаъолияти рӯзноманигориву 

тарҷумонӣ низ андаке васеътар баррасӣ мешуд, илмияти рисола боз ҳам баланд 

мегардид;

3. Дар боби дуюми диссертатсия вижагиҳои мавзуиву жанрии 

публитсистикаи Баҳриддин Азизӣ баррасӣ шудааст, вале таносубан ба таҳлили 

мундариҷавӣ бештар ва ба муайян намудани хусусиятҳои жанрӣ кам аҳамият 

дода шудааст;

4. Диссертант дар рафти таҳлилу баррасиҳои ҳаҷвиёти Баҳриддин Азизӣ ба 

ҷанбаҳои танқидӣ, публитсистӣ, бадеӣ ва ҳунарии онҳо таваҷҷуҳи хосса 

намудааст, ки агар дар баробари ин, таъсири мутақобилаи ҳаҷвиёти Баҳриддин 

Азизӣ низ ба пажӯҳиш кашида мешуд, асрори дигари илмӣ ошкор мегардид;

5. Дар таҳияи диссертатсия дар баробари услуби илмӣ услуби журналистӣ 

низ истифода шудааст, ки он хоси таҳқиқоти илмӣ нест;

6. Дар диссертатсия хатоҳои услубӣ, грамматикӣ ва техникӣ ба мушоҳида 

мерасанд, ки ислоҳи он ба манфиати кор хоҳад буд.

Ин норасоиҳо ҷузъӣ буда, ба ҳеҷ ваҷҳ арзиши илмии диссертатсияро кам 

намекунанд. Диссертант вазифаҳои дар наздаш гузоштаро бомуваффақият иҷро 

намудааст. Диссертатсия таҳқиқоти мустақил буда, аҳамияти назариву амалӣ 

дорад.

Мутобиқати тахассуси илмии довталаб бо дараҷаи илмӣ. 
Диссерататсияи Носиров Осимбой Орифович дар мавзуи «Вижагиҳои мавзуиву 

жанрии публитсистикаи Баҳриддин Азизӣ» ба талаботи бандҳои 31, 33, 34 ва 35- 

и Тартиби додани дараҷаҳои илмӣ, ки бо қарори Ҳукумати Ҷумҳурии 

Тоҷикистон аз 30 июни соли 2021, таҳти рақами № 267 тасдиқ шудааст, мувофиқ 

буда, муаллифи он барои дарёфти дараҷаи илмии номзади илмҳои филологӣ, аз 

рӯйи ихтисоси 10.01.10 - Рӯзноманигорӣ сазовор мебошад. Илова бар ин, 

диссертант лаёқати баланди илмй дошта, фаъолият ва осори илмии ӯ бевосита ба 

самти публитсистикашиносӣ иртибот ва мувофиқат мекунанд.

Автореферати диссертатсия, гузоришҳои илмӣ ва 11 мақолаҳои илмии 

ба чоп расонидаи Носиров Осимбой Орифович, ки 5-тои онро мақолаҳои дар 

маҷаллаҳои тақризшавандаи КОА-и назди Президенти Ҷумҳурии Тоҷикистон 

ташкил медиҳанд. Маводи интишоргардида нуқтаҳои асосӣ, натиҷаҳо ва 

мазмуни диссертатсияро инъикос менамоянд.

Хулоса, диссертатсияи Носиров Осимбой Орифович бо муҳиммияти 

мавзуъ, навгониҳои илмӣ, арзиши назарию амалӣ ва умқу вусъати таҳқиқи 

масъалаҳои ба миён гузошташуда ба талаботи Комиссияи олии 

аттестатсионии назди Президенти Ҷумҳурии Тоҷикистон ба пуррагӣ мувофиқ 

буда, муаллифи он ба дарёфти дараҷаи илми номзади илмҳои филологӣ аз 

рӯйи ихтисоси 10.01.10 - Рӯзноманигорӣ сазовор аст.

Тақризи муассисаи пешбар дар асоси муқаррароти бандҳои 76-79 ва 81- 

и Тартиби додани дараҷаҳои илмӣ, ки бо қарори Ҳукумати Ҷумҳурии 

Тоҷикистон аз 30 июни соли 2021, таҳти №267 тасдиқ шудааст, таҳия ва 

пешниҳод гардидааст.

Тақриз аз ҷониби доктори илмҳои филологӣ, профессори кафедраи 

журналистикаи телевизион ва радиошунавонии Муассисаи давлатии 

таълимии «Донишкадаи давлатии фарҳанг ва санъати Тоҷикистон ба номи 

Мирзо Турсунзода» Муъминҷонов Зулфиддин омода гардида, дар ҷаласаи 

кафедраи мазкур аз 7-уми феврали соли 2024, суратҷаласаи №1 муҳокима ва 

тасдиқ гардидааст.

Дар ҷаласаи кафедра иштирок доштанд: 7 нафар. Натиҷаи овоздиҳӣ: 

«тарафдор» - 7 нафар, «зид» - нест, «бетараф» - нест.

Раиси ҷаласа:
номзади илмҳои филология, дотсент, 
мудири кафедраи журналистикаи 
телевизион ва радиошунавонии МДТ 
«Донишкадаи давлатии фарҳанг ва 
санъати Тоҷикистон ба номи
Мирзо Турсунзода» Галимова М.

Эксперт:
доктори илмҳои филология, профессори 
кафедраи журналистикаи телевизион 
ва радиошунавонии МДТ «Донишкадаи 
давлатии фарҳанг ва санъати Тоҷикистон 
ба номи Мирзо Турсунзода»

7 феврали соли 2024.
Муъминҷонов 3.

Котиби илмии ҷаласа:
муаллими калони кафедраи журналистикаи 

телевизион ва радиошунавонии МДТ «Донишкадаи
давлатии фарҳанг ва санъати Тоҷикистон
ба номи Мирзо Турсунзода» №и~> Мусоев М.

Имзоҳои Галимова М., Муъминҷонов 3. ва 
Мусоев М. - ро тасдиқ мекунам:
Сардори раёсати кадрҳои МДТ «Дшкйик^ 
давлатии фарҳанг ва санъати То,
ба номи Мирзо Турсунзода» Ҳамидова 3. Ҳ.

8 феврали соли 2024

Суроғаи муассисаи пешбар: 
734032, Ҷумҳурии Тоҷикистон, 
шаҳри Душанбе, хиёбони Борбад 73а 
Тел.: (+992 37) 231-18-27 
Е-шаП: 1а)аг1ш8@апс1ех.сот.
Сомонаи расмӣ: у/у/у/.с1с181.Ҷ

